
ma-lamanja, kerna manoes a ada poenja sifat-sifat jang membikin ia gampang tersedar. Tjoemah boeat orang jang gegabah aken lantes mengandel segala matjem obrolan, sringkali mendoesin dirinja kena diroegiken sasoedahnja kasep. Maka djalan jang paling slamet tiada laen, hanja orang moesti berhati-hati pada siapa jang garang menjelah laen orang, dan gemer siarken pahala, kapandean dan kabaekan dirinja sendiri.

Kaloe Tan Tjo Lat soedah masoek tidoer di waktoe lohor, tida satoe orang dalem roemahnja brani tinaboelken soeara brisik, seperti bitjara keras, djalan dengen pake bakiak (teroempah kajoe) dan laen-laen sabaginja, kerna ada banjak kans aken ditjoetji maki atawa dilabrak. Boeat kasih bangoen poen orang tida brani, katjoeali kaloe ada oeroesan dienst jang sanget penting, seperti roemah angoes dan sabaginja, kerna Tan Tjo Lat jang saban kalih tidoer lohor kaädaännja satenga sinting, sikepnja amat bringas pada orang jang brani ganggoein iapoenja mengaso.

Dalem kaädaän begitoe orang bisa doega sendiri bagimana Tan Tjo Lat poenja mendongkol koetika ia baroe sadja rebah lajap-

